
Inatsisartut ilassutitut aningaasaliissutinut inatsisissaannut siunnersuut 2025 

Aningaasaqarnermut Naalakkersuisumit saqqummiunneqartoq 

 

pillugu 

 

Aningaasaqarnermut Akileraartarnermullu Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA  

 

 

Aningaasaqarnermut Akileraartarnermullu Ataatsimiititaliap suliarinninnermini kingullermik 

ilaasortarai: 

 

Inatsisartunut ilaasortaq Aqqalu C. Jerimiassen, Atassut, siulittaasoq 

Inatsisartunut ilaasortaq Pele Broberg, Naleraq, siulittaasup tullia 

Inatsisartunut ilaasortaq Margrethe Thårup Andersen, Demokraatit  

Inatsisartunut ilaasortaq Hans-Erik Enoksen, Demokraatit 

Inatsisartunut ilaasortaq Ane Hansen, Inuit Ataqatigiit 

 

 

UPA 2026-mi ulloq 23. april 2026 siullermeerinninnerup kingorna ataatsimiititaliap 

siunnersuut misissorpaa. 

 

 

1. Siunnersuutip imarisaa siunertaalu 

Inatsisartut Naalakkersuisullu pillugit Inatsisartut inatsisaanni nr. 26-mi 18. november 2010-

meersumi, kingusinnerusukkut allannguutitalimmi, § 16, imm. 3-mi aalajangersarneqarpoq: 

”Inatsisartut Aningaasaqarnermut Ataatsimiititaliaata aningaasartuutissatut akuersissutai 

ukiumoortumik ilassutitut aningaasaliissutinut inatsimmi, ukiumi aningaasanut inatsiseqar-

fiusumi tulliuttumi Inatsisartut ileqquusumik siullermeerlutik ataatsimiinneranni oqaluuse-

rineqartussami, katersorneqassapput” 

Naalakkersuisut oqaasertaliussanik tunngaveqarlutik iliuusaat ilassutitut aningaasaliissutinut 

inatsimmi aamma ilanngunneqassapput. Taamaalilluni aningaasat atorneqareerneranni 

aningaasaliissutinut inatsit pineqarpoq, Inatsisartut aammalu Inatsisartut Aningaasaqarnermut 

Ataatsimiititaliaata siusinnerusukkut aalajangiinerinik kiisalu Naalakkersuisut oqaasertaliussat 

tunngavigalugit iliuuserisaannik inatsisinngortitsinerusoq. 

2. Siunnersuutip Inatsisartunit siullermeerneqarnera 

 

Ilassutitut aningaasaliissuteqarnissamik qinnuteqaatit suli amerlanerat naammagineqanngitsoq 

siullermeerinninnermi partiit akornannit naammagineqanngitsoq oqaatigineqarpoq, 

kissaatigineqartinneqarporlu qinnuteqaatit taamaattut peqqissaarunnerullugit 

atorneqartarnissaat. Aningaasanut inatsisip ukiumi aningaasanut inatsiseqarfiusumi Inatsisartut 

ataatsimoortumik pingaarnersiuinerannik takutitsisuummat erseqqissaatigineqarpoq. Taanna 

kingusinnerusukkut ilassutitut aningaasaliissuteqarnissamik amerlasuunik 

qinnuteqartoqarneratigut aalajangiisuusumik allannguuteqartinneqaqqusaanngilaq. 

Minnerunngitsumillu nunarsuatsinni eqqissiviilliorneq eqqarsaatigalugu 

naatsorsuutiginngisamik aningaasartuuteqartariaqalersinnaaneq paasineqarsinnaasoq 

oqaatigineqarpoq, tassuunakkulli aamma ersersinneqarluni aningaasaqarnikkut 

akisussaassuseqarnerunissamik, aningaasaqarnerup pitsaanerusumik 

pilersaarusiorneqarnissaanik kiisalu aningaasanut inatsimmik suliaqarnerup 

akisussaassuseqarnerusumik ingerlanneqartarnissaanik pisariaqartitsineq. Suliassat 

ataasiakkaat sukumiinerusumik qulaajarneqarnissaat kissaatigineqartoq erseqqissarneqarpoq, 

taamaattumillu inatsisissatut siunnersuut inaarutaasumik Aningaasaqarnermut 

Akileraartarnermullu Ataatsimiititaliamut suliarineqartussanngortinneqarluni. 

 

3. Ataatsimiititaliap siunnersuummik suliarinninnera 

 

3.1.  Ilassutitut aningaasaliissuteqarnissamik qinnuteqaatit amerlassusiat 

Ilassutitut aningaasaliissuteqarnissamik qinnuteqaatit 46-t Aningaasaqarnermut 

Akileraartarnermullu Ataatsimiititaliamit 2025-mi suliarineqarput, taakkunannga 39-t 

akuerineqarput pingasulli akuerineqaratik. Tamatuma saniatigut Inatsisartunut qinersinissap 

nalunaarutigineqarnerata kingunerisaanik suliassat sisamat ataatsimiititaliamit 

suliarineqanngillat. Qinersinerup nalunaarutigineqarnerani ataatsimiititaliaq aalajangiitinnagu 

ataatsimiititaliap isumaqatigiittup naliligassaraa aningaasaliissuteqarnissamut siunertaq 

qinnutigineqartoq kinguartinneqarsinnaannginnersoq, politikikkut attuumassuteqarnersoq 

aammalu Inatsisartut nutaat aningaasaqarnikkut iliuuserisinnaasaannik pisariaqanngitsumik 

killiliinersoq. 2025-mi ukiunilu siuliini suliat Aningaasaqarnermut Ataatsimiititaliamit 

suliarineqartut amerlassusiat takussutissiami ataaniittumi takuneqarsinnaavoq. 

 

Ukioq Suliat 

amerlassusiat 

2019 34 

2020 60 

2021 45 

2022 46 

2023 45 

2024 56 

2025 46 

 

Ilassutitut aningaasaliissuteqarnissamik qinnuteqaatit 2024-mit ikileriarsimasut 

ataatsimiititaliamit pitsaasutut isigineqarpoq, kisiannili ilassutitut aningaasaliissuteqarnissamik 

qinnuteqaatinik atuineq suli annertuallaartutut nalilerneqarluni. Ukiup aningaasanut 

inatsiseqarfiup ingerlanerani  nuussinissat nutaamillu aningaasaliissuteqarnissat taama 

annertutigisumik pisariaqartinneqarsimanerat ataatsimiititaliamit ajuusaarutigineqarpoq 

kissaatiginartinneqarporlu taakku suli ikileriaqqissasut. 

 

3.2.  Aningaasaqarnikkut kisitsisit pingaarnerit 

Suliassat 51-it 2025-mi aningaasaliissuteqarnikkut kinguneqarsimasut siunnersuummut 

nalinginnaasumik nassuiaatini allassimavoq. 

 

Suliat 46-it Aningaasaqarnermut Ataatsimiititaliamut suliarineqartussanngorlugit 

nassiunneqarput, taakkunannga suliat 39-t akuersissutigineqarlutik. Kiisalu suliaq ataaseq 

Suleriaaseq pillugu Inatsisartut Ataatsimiititaliaannit akuerineqarpoq suliallu 7-it 

naalakkersuisunit akuerineqarlutik. Sulianit katillugit 44-usunit akuerineqartunit suliat 40-t 

missingersuutinut sunniuteqanngillat. 

 

2025-mi aningaasanut inatsit missingersuutaasumik 130,1 mio. kr.-inik IS-imi 

amigartooruteqarfiusoq Naalakkersuisut paasissutissiissutigaat. Ilassutitut aningaasaliissutit 

pillugit inatsisissatut siunnersuutip kingunerisaanik IS-imi missingersuutaasumik 

amigartoorutit 134,4 mio. kr.-inngorput. Tamatuma kingunerisaanik angusassatut 

missingersuutit 4,3 mio. kr.-inik ajorseriarput.  

 

Siunnersuummi takuneqarsinnaavoq sulianut sisamanut angusassatut missingersuutinut 

allannguisunut takussutissiaq. Taakku ilaat siulliit marluk Naalakkersuisut ilassutitut 

aningaasaliissuteqarnissamik qinnuteqaataannut suliaq nr. 25-1131-mut aamma 25-1147-mut 

tunngapput. Suliat taakku tamarmik Nuummi erngup nukinganik nukissiorfiup 

allilerneqarnissaanut suliniutit ilaasa aningaasalersorneqarnissaannut tunngapput. Ataatsimut 

isigalugu suliat taakku marluusut siullianni Naalakkersuisut ataatsimiititaliamut 

inassuteqaataanni kukkusoqarsimavoq, tamannalu suliap kingulliup nassiunneqarnerani 

Naalakkersuisunit iluarsineqarpoq. Sanaartornermut suliniutinut aningaasanik Piffissaq 

ungasinnerusoq eqqarsaatigalugu aningaasaliissuteqarnissamut Aningaasaateqarfimmit 

toqqaannartumik atuinerup kingunerisaanik aningaasanut inatsimmi suliniutinut 

aningaasaliissutinik immikkoortitsisoqartussaannginneranut kukkuneq tunngavoq. 

Taamaattumillu Naalakkersuisut aningaasanut inatsimmi oqaasertaliussamik suliniummullu 

aningaasaliissutinik 0-inik taamaallaat pisariaqartitsissapput, tamannalu suliamik siuliani 

taaneqartumik nr. 25-1147-mik ataatsimiititaliap akuersineratigut aamma anguneqarpoq. 

Suliat pingajuat Naalakkersuisut ilassutitut aningaasaliissuteqarnissamik suliaanni nr. 25-1158-

imi Naalakkersuisunit “akunnaalliliilluni piumasarinngisamik kukkunermik” taagorneqartup 

kinguneraa. Ataatsimiititaliap isumaa malillugu kukkuneq ima pissuseqarpoq nassuiaat 

tusaatissatut tiguneqariaannaalluni.  

 

Suliat sisamaat tassaavoq suliassaq Suleriaaseq pillugu Ataatsimiititaliamit ulloq 20.06.2025-

mi akuerineqartoq. Aalajangiinermik suliat taamaattut Aningaasaqarnermut 

Ataatsimiititaliamit oqaaseqarfigineqarneq ajorput. 

 

Ataatsimiititaliamilli maluginiarneqarpoq Naalakkersuisut saqqummiussissutaanni aammalu 

2025-mi ilassutitut aningaasaliissutit pillugit inatsisissatut siunnersuummi suliaq taanna IST-p 

inernerata 4,3 mio. kr.-inik ajorseriarneranut pingaarnertut pissutaasoq. Ataatsimiititaliattaaq 

Naalakkersuisut naapertorlugit paasivaa IST-p inernerani ajorseriaatip tamatuma 

kingunerisaanik aningaasartuutit amerlanerpaaffissaat 2025-mi eqquutsinneqanngitsoq. 

Aningaasartuutit qaffasinnerpaaffissaasa 3,4 mio. kr.-inik sipporneqarnerat pineqartoq 

Naalakkersuisut paasissutissiissutigaat. 

 

Suliaq Inatsisartunut ilaasortat qinigaaqqinngitsut inatsisitigut pisussaaffigalugu 

ilaasortaajunnaarnersiutissaannut aningaasartuutaanerusussanut tunngasoq ataatsimiititaliap 

paasivaa. Inatsisip atuuttup aammalu pissarsisussat piginnaatitaaffiisa toqqaannartumik 

malitsigisaanik aningaasartuutit akilerneqartussaapput, taamaattumillu pisumi taamaattumi 

immikkut ittumi aningaasartuutissat qaffasinnerpaaffissaat isiginiarneqarneq ajorpoq. 

Aningaasartuutit qaffasinnerpaaffissaat aningaasartuutinut tamanut IS-imi ukiumoortumik 

angusamut sunniuteqartunut atuuppoq. 

Assersuutigalugu aningaasat ukiuanni 2025-mi inatsisitigut pigussaaffiginagit 

aningaasartuutissat 7,2 mia. kr.-it aningaasanut inatsimmi missingersuutigineqarput. 

Aningaasat ukiuanni aningaasaliissutinik aningaasartuutillu qaffasinnerpaaffissaannik 

sippuisinnaanermik naatsorsuutiginninnerit pinngitsoortinneqarnissaat siunertaralugu iliuutsit 

sukumiisumik ingerlaavartumillu missingersuutinik malitseqartitsisarnikkut 

ingerlanneqarsinnaapput. 

 

Matumani eqqaamasariaqarpoq angusassatut missingersuutit inaarutaasumillu naatsorsuutitigut 

angusat assigiinngimmata. 2025-mut inaarutaasumik naatsorsuutit 2025-mut Nunatta Karsiata 

Naatsorsuutaaniissapput. 

 

3.3. Nalinginnaasumik oqaaseqaatit kaammattuutillu 

Ilassutitut aningaasaliissuteqarnissamik qinnuteqaatit nassiunneqartut aningaasat ukiuata 2025-

p ingerlanerani ataatsimiititaliamit ingerlaavartumik suliarineqarsimapput. Ataatsimut isiga-

lugu aalajangiinerminut atatillugu oqaaseqaateqarnissani aamma/imaluunniit 

apeqquteqarnissani ataatsimiititaliap pissutissaqartissimavaa. Pisut ilaanni suliap 

tamakkiisumik saqqummiussivigineqarnissaata tungaanut isummernissaq kinguartinne-

qartariaqartarpoq. Piusuni allani akuersinerminut ataatsimiititaliaq oqaaseqaammik ilanngus-

sisarpoq, tamatumalu kingorna suliaq malitseqartinneqartarluni.  

 

2025-mi ilassutitut aningaasaliissuteqarnissamik qinnuteqaatinik ataatsimiititaliap 

suliarinninnerata kingorna ataatsimiititaliaq nutaamik inissitsitermat ataatsimiititaliamit 

erseqqissarumaneqarpoq, taamaalillunilu Aningaasaqarnermut Ataatsimiititaliap katitigaanera 

allannguuteqarsimalluni. 

 

Suliarinninnermini pissutsit ataasiakkaat erseqqissaatiginissaat ataatsimiititaliamit 

pisariaqartinneqarpoq, taakkulu matuma kinguliani paasinarsisinneqarput. 

 

Missingersuusiornermut malittarisassat 17. juni 2008-meersut nalinginnaasumik 

nutarteqqullugit Naalakkersuisut ataatsimiititaliamit kaammattorneqarput, taamaalilluni 

paasissutissat pisoqalisimasut iluarsineqaqqullugit aammalu suliassaqarfimmi 

kingusinnerusukkut inatsisiliaasimasut naapertorlugit kaajallaasitaq naleqqussarneqaqqullugu. 

Tassunga atatillugu ataatsimiititaliami eqqumaffigeqquneqarpoq missingersuusiornermut 

malittarisassat kaajallaasitaallutik inatsisitut atuummata ingerlaavartumik 

allanngortinneqarsinnaallutik, ilassuteqarfigineqarsinnaallutik immikkoortunik 

piiaaffigineqarsinnaammata. Tassunga atatillugu Aningaasaqarnermut Ataatsimiititaliap ulloq 

19. april 2023-mi (ataatsimiititaliap suliaa nr. 23/01021; Naalakkersuisut suliaat nr. 2022 – 

23772) apeqqutaanut Naalakkersuisut akissutaat ataatsimiititaliamit 

innersuussutigiumaneqarpoq, tamatumani ilaatigut aningaasaliisarnermi periuserineqartup 

aammalu  suliassanik ataatsimiititaliamut suliarineqartussanngorlugit nassiunneqartartunut 

tunngatillugu suleriaatsit naapertuunnerusut nalileqqinneqarnissaannik pisariaqartitsineq 

Naalakkersuisunit nammineq oqaatigineqarpoq. 

 

Aningaasaliissuteqartoqaqqaartinnagu aningaasartuuteqartoqassanngilaq aamma isertitaqarto-

qassanngilaq. 

Missingersuutit pillugit inatsimmi § 8 naapertorlugu aningaasaliissuteqartoqaqqaartinnagu 

aningaasartuuteqartoqarsinnaananilu isertitaqartoqarsinnaanngilaq. Tamanna 

ataatsimiititaliamit eqqumaffigineqarmat ataatsimiititaliamit oqaatigineqassaaq aammalu 

aningaasat ukiuanni 2025-mi Naalakkersuisut aningaasanik siumoortumik 

akuersissutigineqarsimanngitsunik atuisimanersut pillugu apeqqut suliani arlalinni 

suliarineqarsimavoq. Ataatsimiititaliamit assersuutitut innersuussutigineqarumavoq 

ataatsimiititaliap suliaa nr. 25-01143, tamatumani ataatsimiititaliap itigartitsinerata kingorna 

ataatsimiititaliamit paasineqarpoq suliaq aningaasaliissutitigut tunngavissaqarani 

aalartinneqarsimasoq. Suliami isumaqatigiissutinut tunngasut inatsisilerinikkut 

naliliisoqarnerani tamanna uppernarsarneqarpoq. Aammalu ataatsimiititaliap suliaani nr. 25-

01137-mi ataatsimiititaliap erseqqissaatigisariaqarsimavaa Aningaasaqarnermut 

Akileraartarnermullu Ataatsimiititaliap aalajangiineratigut imaanngimmat 

aningaasartuuteqarnissap siumoortumik akuersissutigineqarsimanissaanik malittarisaq 

sanioqqunneqarsinnaasoq. 

 

Kiisalu aningaasaliissutissanik nutaanik imaluunniit aningaasaliissutit 

allanngortinneqarnissaannik qinnuteqaatit ukiumi aningaasanut inatsiseqarfiusumi nunatta 

karsianut aningaasartuutaasunut taamaallaat tunngasuunissaannik aningaasaliisarnermik 

tunngavik Aningaasaqarnermut Ataatsimiititaliamit innersuussutigiumaneqarpoq. 

 

Missingersuusiornermut malittarisassani 2008-meersuni immikkoortoq 4.2.3-mi ima 

allassimavoq “ukiumi aningaasaliiffiusup naanerani aningaasaleeqqittoqarnissaanik qinnute-

qartoqarniassanngilaq, missingersuutitigut qaangiinissaq pinngitsoorneqarsinnaanngitsoq 

erseqqippat. Missingersuutitigut qaangiinissamut pissutaasoq akerlianik nunatta karsiata 

naatsorsuutaani naatsorsuutitigut nassuiaatini nassuiarneqassaaq”. Matumani ataatsimiititaliap 

suliaa nr. 26-01136, tamatumani ataatsimiititaliamit oqaatigineqarpoq naak piffissaq 

sivikikkaluartoq aningaasat ukiumi pineqartumi atugassiissutigineqassammata kiisalu 

ataatsimiititaliap suliaa nr. 25-01154, tamatumani eqqumaffigeqquneqarluni atuinerussutit 

aalajangersimasut aningaasat ukiuannut tullermut nuunnissaannut Naalakkersuisut 

pisinnaatitaasut. 

 

Siuliani allassimasut tunngavigalugit kaammattuut nr. 1 imaattoq ataatsimii-

titaliamit saqqummiunneqarpoq: 

Naalakkersuisut piffissaagallartillugu peqqissaarussinerusarnissaat ataatsimiititaliamit 

kaammattuutigineqarpoq. Aningaasaliissutit eqquutsinneqarnissaat qulakkeerniarlugu 

Naalakkersuisut pisariaqartunik iliuuseqartariaqarput imaluunniit piffissami 

naapertuutinngitsoqaratarsinnaanerata paasineqarnerani ilassutitut 

aningaasaliissuteqarnissamik qinnuteqaammik nassiussisariaqarlutik. Septembarimi 

missingersuutinik malitseqartitsinermut atatillugu missingersuutinik 

sippuisoqaratarsinnaanera Naalakkersuisunit paasineqareersimasariaqartoq 

ataatsimiititaliamit oqaatigineqassaaq. 

 

Aningaasanut inatsisip Inatsisartut ukiumi aningaasanut inatsiseqarfiusumi aningaasaqarnikkut 

ataatsimoortumik tulleriiaarinerannik ersersitsisuunera. 

Aningaasanut inatsisip Inatsisartut aningaasaqarnikkut isumalluutinik ukiumoortumik ataatsi-

moortumik tulleriiaarinerannut takutitsisuunera 2008-mi missingersuusiornermut malittari-

sassani immikkoortoq 1.3-mi aamma 4.1-imi allassimavoq. Tamatuma malitsigisaanik ukiu-

moortumik tulleriiaarineq kingusinnerusukkut ilassutitut aningaasaliissuteqarnissamik qinnute-

qaatitigut ataasiakkaatigut pingaaruteqartumik allanngortinneqassanngilaq. Kiisalu allassi-

mavoq ukiup aningaasanut inatsiseqarfiusup ingerlanerani aningaasaliissutissat nutaat 

allanngortitalluunniit sapinngisamik annertunerpaamik ikilisinniarneqassasut. 

 

Kommunit Namminersorlutillu Oqartussat missingersuutaat naatsorsuutaallu pillugit 

Inatsisartut Inatsisaanni nr. 26-mi, 28. november 2016-imeersumi  § 11 malillugu aningaasanut 

inatsisitigut aningaasaliissutit naalakkersuisup aalajangersakkat erseqqinnerusumik 

aalajangersarneqarsimasut malillugit atuinissaanut piginnaatitsissutaapput. Tamatuma 

peqatigisaanik aalajangersakkami allassimavoq Naalakkersuisoq, aningaasaliissutinut 

akisussaasuusoq, aningaasaliissutit atorneqarnerannut malitseqartitsinissamut 

pisussaaffeqartoq, taamaaliornikkut aningaasaliissutit pitsaanerpaamik 

atorneqarsinnaaqqullugit kiisalu qulakkeerneqarsinnaaqqullugu aqutsinerup 

naammaginartumik aaqqissuunneqarsimanissaa, tassungalu ilanngullugu aningaasanik aqutsi-

nerup pitsaasuullunilu atorluaaffiunissaa. 

 

Siuliani allassimasut tunngavigalugit kaammattuut nr. 2 imaattoq ataatsimii-

titaliamit saqqummiunneqarpoq: 

Ukiup aningaasanut inatsiseqarfiusup ingerlanerani aningaasaliissuteqarnissamik qinnu-

teqaatit nutaat allanngortitallu, ilaatigut ilassutitut aningaasaliissuteqarnissamik qinnu-

teqaatit aningaasartuutinut naatsorsuutigineqarsinnaasimanngitsunut aammalu sillimma-

siussanik atugassanngortitsinernut tunngasuunissaasa eqquutsinneqarneratigut, sapin-

ngisamik ikilisinneqarnissaasa Naalakkersuisunit sulissutigineqarnerunissaa  ataatsimiiti-

taliamit kaammattuutigineqarpoq.  Ilassutitut aningaasaliissuteqarnissamik 

qinnuteqaatinik atuinerup Naalakkersuisunit mianersuunneqarnerunissaa 

ataatsimiititaliamit kaammattuutigineqarpoq, taamaaliornikkut ilassutitut 

aningaasaliissuteqarnissamik qinnuteqaateqarnissaq ileqquliutiinnarneqaqqunagu. 

Tamannalu aamma pisassaaq nunatta karsiata aningaasaqarnikkut inissisimanera 

aallaavigalugu missingersuutinik malinninnikkut aningaasaqarnikkullu 

akisussaassuseqarnermik takutitsinikkut. 2025-mi 0,9 mio. kr.-inik aningaasaqarnikkut 

atugassiissuteqarneq annikitsuinnaavoq, taamaalillunilu siumut 

naatsorsuutigineqanngitsunik allannguutaasinnaasunut naammattumik 

annertussuseqartumik naleqqussarnissamut pinngitsoortitsiniarnermullu 

periarfissaqarsimanani. Tamatuma saniatigut aningaasaliissutinik aammalu 

aningaasartuutissat qaffasinnerpaaffissannik sippuinissaq pinngitsoortinniarlugu 

sukumiisumik ingerlaavartumillu missingersuutinik malitseqartitsinissaq 

siusinnerusukkut oqaatigineqartutut ataatsimiititaliamit kaammattuutigineqarpoq. 

Tamannalu tunngavigalugu aningaasanik pitsaanerusumik aqutsinissamik aammalu 

aningaasanut inatsimmik suliaqarnermi akisussaassuseqarnissamik pisariaqartitsineq 

immikkoortup siullermeerneqarnerani immikkut pingaartinneqartoq ataatsimiititaliamit 

maluginiarneqarpoq. 

 

Tamatuma saniatigut ataatsimiititaliamit kaammattuutigineqassaaq Naalakkersuisut 

ilassutitut aningaasaliissuteqarnissamik qinnuteqaataanni ilaatigut 

aallaavigineqartassammata aningaasat ukiuanni pineqartumi sillimmasiussat 

aningaasanut inatsisissap isumaqatigiinniutigineqarnerani immikkoortinneqartut 

taamaalillunilu aamma aningaasat ukiuanni pineqartumi aningaasanut inatsimmut 

tunngatillugu isumaqatigiissutit, taamaalilluni aningaasat ukiuanni pineqartumi 

sillimmasiussanik aningaasaliissutinillu tamarmiusunik atugassiissutiginninneq 

Inatsisartut aningaasanut inatsimmut tunngatillugu aningaasanik pingaarnersiuinerannik 

ersersitsisooqqullugu. 

 

Sulianik saqqummiussinermut atatillugu pitsaassutsimik qulakkeerinnittarneq 

Ilassutitut aningaasaliissuteqarnissamik qinnuteqaatitut suliat Naalakkersuisunut aammalu 

Aningaasaqarnermut Ataatsimiititaliamut suliarineqartussanngorlugit nassiunneqartut, Naalak-

kersuisut isummernissaannut tunngavissiap saniatigut, aningaasaliissuteqarnissamut qinnute-

qaatinut qinnutigineqartunut tamanut missingersuutinut ilanngussamik oqaasertaliussamil-

luunniit ilaqartinneqassapput. Naalakkersuisut isummernissaannut tunngavissiat missinger-

suutinullu ilanngussat allamik ilaqartinnagit atuarneqarsinnaasariaqarput. Kiisalu missinger-

suutinut ilanngussat Naalakkersuisoqarfiit ataasiakkaat suliassaqarfianneernatik Naalakker-

suisut siunnersuutaatut ilusilerneqarsimassapput. Atortussat ataatsimiititaliamut 

nassiunneqartut tamarmik oqaatsit marluk atorlugit allassimassasut kiisalu suliassaqarfimmut 

Naalakkersuisuusumit atsiorneqarsimassasut ataatsimiititaliamit 

eqqaasitsissutigiumaneqarpoq. 

 

Suliassanik allaaserinninnerit ilaat suli kukkuneqartartut ataatsimiititaliamit 

maluginiarneqarpoq. Tassunga atatillugu suliat ataasiakkaat assersuutitut ataatsimiititaliamit 

innersuussutigineqassapput. Ataatsimiititaliap suliaani nr. 25-01137-mi pitsaassutsip 

naammattumik qulakkeerinniffigineqarsimannginnera pissutigalugu oqaaseqatigiit 

paatsoorneqarsinnaasut allassimapput. Ataatsimiititaliap suliaani nr. 25-01143-mi 

paasissutissanik kukkusunik ataatsimiititaliaq tigusaqarpoq paasissutissallu utertinneqarput. 

Suliamik saqqummiussineq tunngavilersorluagaanngilaq aammalu ataatsimiititaliap 

apeqqutaasa ersarissumik paatsoorneqarsinnaanngitsumillu akissutisiniarnera 

ajornakusoorsimalluni. Ataatsimiititaliap suliaani nr. 25-01156 tassaasimavoq suliamik 25-

01143-mik saqqummiusseqqinneq, tamatumanilu suliap saqqummiunneqarnera suli 

toriissimalluni. Paasissutissat attuumassutillit amigaatigineqarput, atortussat oqaatsit 

ataasiinnaat atorlugit allassimapput allallu allaffissornikkut nassiunneqaqqaarlutik. 

 

Suliap allaaserineqarnerata pitsaannginnerata nalinginnaasumik nassatarisarpaa 

ataatsimiititaliap Naalakkersuisullu ataatsimut isigalugu suliamut piffissamik 

annertunerusumik atuisariaqarnerat kiisalu malitseqartitsissutinik 

apeqquteqartoqartariaqarnera. Tamatuma kingunerisarpaa qinnuteqaatip nassiunneranit 

ataatsimiititaliap suliamik aalajangiinerata tungaanut piffissap sivisunerunera. Inatsisartut 

sinnerlugit ataatsimiititaliap aalajangiinissaani tunngavissat pisariaqartut ataatsimiititaliamit 

pigineqarnissaat pisariaqarluinnarpoq. Tassunga atatillugu ataatsimiititaliamit 

Naalakkersuisunut eqqaasitsissutigineqassaaq suliat saqqummiunneqartut missingersuutinullu 

ilanngussat pitsaasuunissaasa pisariaqartumik qulakkeerneqarnissaat ataatsimiititaliamiinnani 

Naalakkersuisuniimmat. 

Siuliani allassimasut tunngavigalugit kaammattuut nr. 3 imaattoq ataatsimiiti-

taliamit saqqummiunneqarpoq: 

Ilassutitut aningaasaliissuteqarnissamik qinnuteqaatit pitsaassusiannik 

qulakkeerinnittarneq, tassunga ilanngullugu toqqaannartumik kukkunerit 

pinngitsoortinneqarnissaat aammalu ataatsimiititaliap aalajangiinissaanut tunngavissat 

pisariaqartut naammattullu qulakkeerneqartarnissaat,  annertunerusumik 

sulissutigeqqullugu Naalakkersuisut ataatsimiititaliamit kaammattorneqarput. Kiisalu 

nukinginnartumik suliarinninnissamik qinnuteqaatit isertuussinissamillu 

nalunaaruteqarnerit pitsaanerusumik nassuiaatigineqartarnissaannik Naalakkersuisut 

ataatsimiititaliamit kaammattorneqarput. 

 

Oqaasertaliussanut tunngatillugu Naalakkersuisut piginnaatitsissutinik atuisarnerat 

Naalakkersuisut nuussinissanik akuersissutiginninnissamut oqaasertaliussat aqqutigalugit 

piginnaatinneqarsimatillugit suliassaq Aningaasaqarnermut Ataatsimiititaliamut 

saqqummiunneqassanngilaq, tak. missingersuusiornermut malittarisassani 2008-meersuni 

immikkoortoq 4.4. Piginnaatitsissummik tunniussisoqareersimappat 

piginnaatitsissutigineqartullu iluani iliuuseqartoqarpat ilassutitut 

aningaasaliissuteqartoqarnissaanik qinnuteqarnissaq pisariaqanngilaq. Tassunga atatillugu 

suliaq nr. 24/01138 ataatsimiititaliamit innersuussutigineqarpoq. 

 

Siuliani allassimasut tunngavigalugit kaammattuut nr. 4 imaattoq ataatsimiiti-

taliamit saqqummiunneqarpoq: 

Ilassutitut aningaasaliissuteqarnissamik qinnuteqaatit piareersarlugit 

suliarineqarnerannut atatillugu oqaasertaliussani attuumassuteqartuni 

piginnaatitsissutaasimasinnaasut Naalakkersuisunit eqqumaffigineqartarnissaat 

ataatsimiititaliamit kaammattuutigineqassaaq, taamaaliornikkut suliassat nuussinissamik 

akuersissuteqarfigissallugit Naalakkersuisut namminneq piginnaatitsissuteqarfigisaat 

Aningaasaqarnermut Ataatsimiititaliamut nassiunneqartaqqunagit.   

 

4. Siunnersuutip aningaasaqarnikkut kingunerisassai 

Inatsisissatut siunnersuut una aningaasat atorneqareerneranni aningaasaliissutinut inatsisaam-

mat siunnersuutip akuersissutigineqarnera aningaassaqarnikkut toqqaannartumik kingune-

qassanngilaq. Ataatsimiititaliaq tamatumunnga allanik oqaaseqaatissaqanngilaq. 

 

5. Ataatsimiititaliap inassuteqaatai 

Ataatsimiititaliap isumaqatigiittup siunnersuut akuerineqassasoq inassutigaa. 

Taama oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

